
Hoffedlig nit grad mit Fyyr & Flamme lyychte d 
Ladäärnen am Zyschhtig uf em Minschterblatz.

Jesses, scho drey Joor isch s häär, 

statt Moorgestraich, go schlooffe, 

s Fasnachtshäärz druggt hit no schwäär, 

e riise Kataschtrooffe: 

Goschdym, Laarven, Inschtrumänt, 

Ladäärne, Zeedel, alls baraat, 

do wiird im allerletscht Momänt, 

d Fasnacht abgsait, waisch wie schaad!

Au s Joor druff git s d Fasnacht nit, 

me waiss es weenigschtens vooruus, 

dapfer mache mir - nit - mit, 

und drotzdäm, s isch und blybt e Gruus. 

Dr ainzig Liechtbligg, s dungt aim gspunne, 

e Spaziergang gweer dur d Stadt, 

dr Rhyy-Wääg, gstaltet vo de Junge, 

finde mir ganz bsunders glatt.

Letscht Joor denn het s Fasnachtsfyyr 

ändlig wiider deerffe zinde, 

kuurzfrischtigscht zwoor, nit ganz ghyyr, 

muess me schnäll eppis erfinde: 

E Goschdym us dr Kischte hoole, 

Charivari – basst s ächtscht no? 

S git kai Cortège, wird befoole, 

drey Dääg Zyschigt halt dernoo.

Und jetzten, ändlig, s isch so wyt! 

Fasnacht mit em voll Programm, 

s isch jo wiirgglig heggschty Zyt 

fir Jungi, Alti und dr Stamm. 

Au Wääge, Chaise sind derbyy, 

alli diend sich bräsentiere, 

und d Sujet-Fasnacht, soo muess es syy, 

mit Fyyr und Flamme celebriere.

Luegt me zrugg, so isch s rächt schlimm, 

d Fasnachtswält isch zämmegracht, 

villicht git s d Fasnacht nie me nimm? 

Doch denne het dr Bebbi glacht: 

In dr Äschen und dr Gluet 

duet e Fasnachts-Aili briete, 

das macht uns alle ganz vyyl Muet, 

das miemmer doorum guet behiete. 

Au wenn s mool mee als ai Joor goot, 

bis s Byppeli kaa d Fliigel stregge, 

als junge Pheenix ufferstoot 

und d Frä Fasnacht duet erwegge.

E mulmig Gfliel blybt aim im Buuch, 

wie het das numme kenne bassiere, 

e joorhundert alte Fasnachtsbruuch 

uf aimool pletzlig muess pausiere? 

Vo dausige vo Bebbi gstitzt, 

wo sich s ganz Joor engagiere, 

syt neyschtem gar UNESCO-gschitzt, 

do miesst me s eewig duuurefiere.

Kai Armee het am Stadtdoor grittlet, 

kai Induschtryy isch explodiert, 

kai Beebe het is duuregschittlet, 

kai Wirtschaftsgryyse ruiniert, 

jä nai, s het allem Aaschyyn aa 

schoon e winzig Vyyrus glängt, 

und alles foot vo voornen aa, 

wemme dänggt,  

 wemme dänggt,  

  wemme dänggt... 

